
Għat-tieni sena konsekuttiva qed jiġi ppubblikat ir-rapport li jelenka t-twettiq 
tal-miżuri tal-Baġit. Rapport li jitfa’ dawl fuq il-mod ta’ kif qed topera din 
l-amministrazzjoni – bi ppjanar u koordinament u allura konsistenza, flimkien             
mat-trasparenza li sseddaq il-kontabbiltà. Dan hu l-eżerċizzju wara din                                    
il-pubblikazzjoni li telenka l-mod kif twettaq il-Baġit għall-2015.
 
Hekk jixraqlu l-pajjiż. Pajjiż konsistenti u kontabbli f’ħidmietu jqanqal sens ta’ 
fiduċja kemm mill-poplu li jkun għażlu kif ukoll mill-ġirien u organizzazzjonijiet 
internazzjonali li rridu naħdmu mill-qrib magħhom. 
 
Is-sena li għaddiet beda eżerċizzju koordinat mill-Uffiċċju tas-Segretarju Permanenti 
Ewlieni li kien qed jara u jsegwi dak li kien qed jiġi mwettaq matul is-sena 2014. Din 
is-sena dan l-eżerċizzju kompla jissaħħaħ, tant li żdied il-moniteraġġ u l-ippjanar. 
Żdied il-moniteraġġ biex nassiguraw li jitwettaq dak li ġie mwiegħed, fejn kulħadd 
huwa kontabbli għal għemilu. Il-moniteraġġ jurik fejn sejjer tajjeb u juri wkoll fejn 
mhux sejjer daqstant tajjeb. Jagħtik indikazzjoni jekk għandekx tbiddel ir-rotta jew 
inkella tkomplix fl-istess triq li kont ippjanat għaliha. Din hija l-konsistenza bħalma 
din hija l-kontabbiltà. Assigurazzjoni li flus il-poplu qed jiġu utilizzati bl-aħjar mod 
possibbli.
 
Ir-rapport reġa’ tħejja mill-id amministrattiva tal-Gvern: is-Servizz Pubbliku. 
Is-Servizz Pubbliku għadda minn tiġdid sħiħ f’dawn l-aħħar sentejn u nofs u se 
jibqa’ għaddej tiġdid biex jibqa’ jogħla l-livell ta’ kwalità tas-servizz mogħti 
f’kull qasam. Din is-sena kienet ukoll sena ta’ deċiżjonijiet. Deċiżjonijiet li ttieħdu 
bil-għan li s-Servizz Pubbliku jirrifletti u jadatta għaż-żmien li qed jaħdem fih. 
Deċiżjonijiet li jwasslu għal professjonalità akbar. Għalhekk it-tieni edizzjoni ta’ dan 
ir-rapport. Rapport li jpoġġi ħidmet il-Gvern għall-iskrutinju tal-poplu. Iżda mhux 
biss. Huwa permezz ta’ dan l-iskrutinju li nistgħu nkomplu ntejbu lilna nfusna u 
l-mod kif naħdmu. L-iskrutinju u l-kritika ma jdejquniex. Anzi nħossu li jsaħħuna 
għax nisimgħu u fejn jinħtieġ intejbu, intejbu. Hekk biss inkunu nistgħu nilħqu 
l-aspettattivi tal-poplu.
 
Ta’ kull sena l-Baġit jelenka l-miżuri li se jkun qed jieħu l-Gvern is-sena ta’ wara. 
Il-Baġit mhuwiex sempliċiment wishlist iżda pjan ta’ fejn irridu naslu sas-sena ta’ 
wara, pjan li jitħejja b’dedikazzjoni u jiġi implimentat b’dedikazzjoni. Biex inkomplu 
nżidu mat-trasparenza u l-kontabbiltà, din is-sena se nkunu qed nelenkaw dawk 
il-miżuri tas-sena li għaddiet li għalkemm ma kinux twettqu matul l-2014, twettqu 
din is-sena. Hekk il-poplu jingħata rendikont ta’ dak li kien għadu pendenti u li iżda 
twettaq din is-sena.
 
Minnu nnifsu dan jixhed rieda li nwettqu. Inwettqu mhux biex inkunu wettaqna 
jew inbiddlu biex inkunu biddilna, imma nwettqu u nbiddlu għax hemm il-ħtieġa 
u l-urġenza li jsir hekk. Hemm bosta miżuri li qed isiru biex dan iseħħ. Mhux 
miżuri iżolati minn xulxin imma oġġettivi magħquda b’għanijiet speċifiċi li jwasslu           
għall-viżjoni aħħarija. Din il-pubblikazzjoni hija oġġettiv minnhom imma mhix 
unika u għal rasha.

Mario Cutajar
Is-Segretarju Permanenti Ewlieni

